Nafarroako Parlamentuko Mahaiak, 2015eko abenduaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea María Teresa Sáez Barrao andreak aurkezturiko jabeldura, berdintasunerako eta indarkeria matxisten prebentziorako politika publikoei buruzkoa.

2. Jabeldura hori Osoko Bilkuran izapidetzea.

3. Nafarroako Parlamentuko Aldizkari Ofizialean argitara dadin agintzea.

Iruñean, 2015eko abenduaren 13an

Lehendakaria: Ainhoa Aznárez Igarza

JABELDURAREN TESTUA

Podemos-Ahal Dugu parlamentu-taldeari atxikitako foru parlamentari Teresa Saez Barrao andreak, Legebiltzarreko Erregelamenduan xedatuaren babesean, Nafarroako Gobernuari honako jabeldura hau aurkezten dio, Osoko Bilkuran eztabaidatzeko. 

Gizonen eta emakumeen arteko egiazko berdintasuna dugu aukera bakarra berdinen arteko bizikidetasuneko gizarte bat eratzeko eta diskriminazio eta indarkeria sexista desagerrarazteko. Politika publikoak aldatu nahi baditugu gizonen eta emakumeen arteko eskubide eta aukera berdintasunaren defentsa garbian oinarrituta, emakume guztiei baldintza sozial eta ekonomiko duinak bermatuz, behar diren baliabideak eta langile egokiak esleitu behar dira. 

Emakumeen ahalduntzeari lagunduko dion eta haiek esparru publikoan eta erabakiak hartzeko guneetan parte hartzea sustatuko duen gizartearen egitura-aldaketak berarekin dakar foru legeria berriz diseinatzea berdintasunaren arloan, benetan eragin dezan emakumeen egoeran, egiazko bihur dezan gizonen eta emakumeen zaintza arloko erantzunkidetasuna, errotik ken ditzan soldata arraila eta laneko bazterkeriak eta lagun dezan gizarte bat sortzen, berdinen arteko bizikidetasunean oinarritua, giza eskubideak bermatzen dituena eta indarkeria sexistarik gabekoa.

Ildo horretatik, estrategia bat bultzatu behar da, gizonen eta emakumeen arteko berdintasuna Administrazioaren prozeduretan eta egituretan txertatuko duena. 

Horretarako ez da aski Nafarroako Berdintasunerako Institutua berreskuratzea, guztiz garrantzitsua bada ere. Badaude beste gai batzuk: 

– Bermatzea zeharkako izaeraz jardunen duela, berdintasun politikak politika publiko guztien osagaia izan daitezen. 

– Genero-eraginaren txostenak egitea Nafarroako Gobernuaren proiektuetan eta Nafarroan garrantzia berezia duten arau eta planetan, haiek prestatuko dituzten teknikariei prestakuntza egokia emanez. 

– Genero-berdintasunari buruzko foru lege bat prestatzea. 

– Neurri eraginkorrak aplikatzea enpresa publiko eta pribatu guztiei exijitzeko berdintasun-planak bete ditzaten, horietan bilduz aldez aurreko diagnostiko bat eta geroko ebaluazio bat (2007ko Legea). 

– Neurriak garatzea lan-merkatuko desberdintasuna eta gizonen eta emakumeen arteko soldata-arraila murrizteko. Kontratuetan, diru-laguntzetan eta hitzarmenetan gizarte- eta genero-klausulak sar daitezen bultzatzea. 

– Ziurtatzea enpresa publikoetan eta gidaritza postuetan edo goi karguetan betetzen direla legez ezarritako gizonen eta emakumeen arteko berdintasun irizpideak.

– Bermatzea behar diren baliabide teknikoak eta langileak badaudela proposatutako berdintasun planak bultzatzeko. Horretarako dagokion garrantzia emanen zaio berdintasuneko teknikarien sareari. Berdintasunaren aldeko Udalerrien Sarea sortzea, NUKFko esparruan. 

– Eskola programetan sartzea hezkidetza, balioen hezkuntza eta hezkuntza afektibo-sexuala, afektibitate eta sexu arloan bizitza osasungarri eta arduratsua sustatzeko, eta jokabide matxista eta baztertzaileak ekiditeko. 

– Zaintzaren itun instituzional bat egitea, bertan jasotzeko Nafarroako Gobernuko departamentu guztien konpromisoa pertsonen zaintza eta beharrrak kokatzeko haien politika, plan, programa eta jarduketa guztien erdigunean.

– Nafarroako Gobernuaren berdintasunerako barne plan bat prestatzea, negoziazio kolektiboari lotua, familia-eredu berriak aitortu eta aurreko ahaideak zaintzeagatiko eskubideak zabalduko dituena. Legedia betetzea. 

Horregatik guztiagatik, parlamentari honek jabeldura aurkezten dio Nafarroako Gobernuari, berdintasunerako eta indarkeria matxisten prebentziorako politikei buruzkoa, ezagutze aldera zer jarrera duen aurretik aipatu puntuak, programa-akordioan daudenak, abiarazteko, eta premiatzen dugu du horri buruz informa dezan, bai eta ildo horretan jada egin diren edo egin nahi diren urratsei eta azterlanei buruz ere. 

